ՏԵՂԵԿԱՆՔ-ՀԻՄՆԱՎՈՐՈՒՄ

<<ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԵՎ Ասիական Զարգացման Բանկի ՄԻՋԵՎ 2012 ԹՎԱԿԱՆԻ ՄԱՅԻՍԻ 3-ԻՆ ՍՏՈՐԱԳՐՎԱԾ << Ջրամատակարարման և ջրահեռացման սեկտորի Ծրագիր`  ԼՐԱՑՈՒՑԻՉ ՖԻՆԱՆՍԱՎՈՐՈՒՄ>> ԾՐԱԳՐԻ ՎԱՐԿԱՅԻՆ ՀԱՄԱՁԱՅՆԱԳՐԻ ՄԱՍԻՆ>>  ՀՀ ԿԱՌԱՎԱՐՈՒԹՅԱՆ ԱՐՁԱՆԱԳՐԱՅԻՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

Հանրապետության մի շարք քաղաքների և գյուղական բնակավայրերի ջրամատակարարման և ջրահեռացման համակարգերի ավելի քան 60 տոկոսը գտնվում է տեխնիկապես խիստ անբավարար վիճակում: Գյուղական բնակավայրերում բնակիչների զգալի մասը օգտվում է ընդհանուր օգտագործման ծորակներից: Այս խնդիրների լուծման համար անհրաժեշտ են մեծածավալ ներդրումներ:

<<Հայջրմուղկոյուղի>> ՓԲԸ-ի սպասարկման ոլորտի բնակավայրերի ջրամատակարարման և ջրահեռացման համակարգերի վերակառուցման համար անհրաժեշտ ներդրումների գնահատումը և հիմնավորումները արտացոլվել են Համաշխարհային բանկի կողմից մշակված Ջրամատակարարման և ջրահեռացման ոլորտի հայեցակարգում և գնահատվել են մոտ 1 000 մլն. ԱՄՆ դոլար:

Ընկերության պայմանագրի կառավարիչը, հաշվի առնելով անհրաժեշտ ներդրումների ծավալները, կատարել է ուսումնասիրություն` միջնաժամկետ և կարճաժամկետ ներդրումները գնահատելու և ուղղությունները հստակեցնելու նպատակով:

Ըստ այդ գնահատման, մինչև 2023թ.-ը <<Հայջրմուղկոյուղի>> ՓԲԸ-ին անհրաժեշտ ներդրումների ծավալը կազմում է 350 մլն. ԱՄՆ դոլար, որից 2012-2017թթ. ընթացքում իրականացնելու նպատակով առանձնացվել են 100 մլն. ԱՄՆ դոլարի առաջնահերթ աշխատանքները:

Պետք է  նշել,  որ   մինչև  2004թ.-ը   <<Հայջրմուղկոյուղի>> ՓԲԸ-ի սպասարկման ոլորտում       հիմնականում            ներդրումներ  չեն կատարվել,  իսկ  2004-2011թթ.   ընկած  ժամանակահատվածում   ՀԲ-ի,  ՎԶԵԲ-ի և ԱԶԲ-ի   աջակցությամբ    իրականացվել   են մոտ 110 մլն. ԱՄՆ դոլարի ներդրումային ծրագրեր, որը կազմում է անհրաժեշտ ներդումների շուրջ 11%-ը:

      Ասիական զարգացման բանկի հետ համագործակցությունը սկսվել  է 2008թ.-ից` <<Ջրամատակարարման և ջրահեռացման սեկտորի ծրագրի>> մեկնարկով:   Ծրագրի ընդհանուր գումարը կազմում է 45.3մլն ԱՄՆ դոլար (որից  36.3մլն  ԱՄՆ դոլարին  համարժեք SDR (հատուկ փոխառության իրավունք)` վարկ, իսկ 9.0մլն ԱՄՆ դոլարը` համաֆինանսավորում ՀՀ կառավարության կողմից): Ծրագիրի իրականացման ժամկետը` 5 տարի է (2008թ.հունվար -  2012թ. դեկտեմբերի 31): Ուսումնասիրվել է 275 բնակավայր, ներդրումներ իրականացվել են 118 համայնքներում (21 քաղաք և 97 գյուղ): Ծրագիրը ներկայումս գտնվում է ավարտական փուլում: Այն համայնքներում, որտեղ արդեն ավարտվել  են   աշխատանքները,   ջրամատակարարման  տևողությունը ավելացել է միջինը 6-7 ժամով, շատ համայնքներում ջրի որակը համապատասխանեցվել է գործող նորմերին:

   Համակարգում բարեփոխումների շարունակականությունն ապահովելու, ձեռք բերված արդյունքները պահպանելու և զարգացնելու, ջրամատակարարման և ջրահեռացման ծառայությունների հետագա բարելավումն ապահովելու համար, միջազգային ֆինանսական կառույցների համագործակցության շրջանակում, նախատեսվում է շարունակել նոր ներդրումային ծրագրերի իրականացումը: Մասնավորապես, Ասիական զարգացման բանկի հետ համագործակցության շրջանակներում նախապատրաստվել է թվով երկրորդ` <<Ջրամատակարարման և ջրահեռացման սեկտորի ծրագիր` լրացուցիչ ֆինանսավորում>> ծրագիրը: Ծրագիրն ուղղված է Արարատի, Արմավիրի, Շիրակի, Լոռու, Գեղարքունիքի, Տավուշի, Սյունիքի, Վայոց Ձորի, Արագածոտնի և Կոտայքի մարզերի 18 քաղաքային և 92 գյուղական (ընդգրկվելու են նաև <<Հայջրմուղկոյուղի>> ՓԲԸ-ի սպասարկման տարածքից դուրս գտնվող համայնքներ) բնակավայրերի ջրամատակարարման համակարգերի առավել կենսական, անհապաղ լուծում պահանջող առաջնահերթ միջոցառումների իրականացմանը և ջրամատակարարման բարելավմանը: Ծրագրի արդյունքում նշված բնակավայրերում  էականորեն (միջինը 3ժամով) կավելանա ջրամատակարարման տևողությունը, կապահովվի խմելու ջրի ստանդարտներին համապատասխան որակով ջրամատակարարում, կնվազեն ջրակորուստները:

Ծրագիրը նախատեսվում է սկսել 2012թ.-ին և ավարտել 2017թ.-ին:

Ներդրումների ընդհանուր ծավալը նախատեսվում է 50 մլն ԱՄՆ դոլար (40 մլն ԱՄՆ դոլար` ԱԶԲ-ի վարկ և 10 մլն ԱՄՆ դոլար` ՀՀ համաֆինանսավորում): ՀՀ կառավարության կողմից նախատեսված համաֆինանսավորումը ուղղված կլինի  ապրանքների, աշխատանքների և ծառայությունների գծով հաշվարկվող հարկերի և տուրքերի պարտավորությունների փոխհատուցմանը:

Վարկը տրամադրվում է 32 տարով, այդ թվում 8 տարի արտոնյալ ժամկետով (արտոնյալ ժամանակահատվածում 1%-ով և 1,5%-ով դրանից հետո):
Վարկային համաձայնագիրը ստորագրվել է 2012թ-ի մայիսի 3-ին  ՀՀ էկոնոմիկայի նախարարության և Ասիական զարգացման բանկի միջև: 

